
Emakumeak, merkantzia

Sexu esplotaziorako andreak salerosten diharduten mafiek nola jokatzen duten azaleratu du Yamiled Giraldoren hilketak. 

Salerosketaren aurka, neurriak nazioartean hartu beharra nabarmendu dute eragileek.

Maite Asensio
Astelehenean hilabete egin zuen Yamiled Giraldoren hilketak. 33 urteko emakume kolonbiarra tiroka hil zuten Cordovillan (Nafarroa). Sunbillako klub batean prostituzioan aritzera derrigortzen zuen gizonaren aurkako salaketa jarri zuen 2001ean, beste bi andrerekin. 2004an, 18 urteko kartzela zigorra ezarri zioten Jose Lareo Lopez klubaren jabeari, sexu esplotazioagatik eta hiru andreak bortxatzeagatik. Giraldo martxotik mehatxuak jasotzen ari zela zabaldu dute hainbat hedabidek; foruzainen ikerketa ildo nagusiaren arabera, mendekuz hil zuten. Andreen aurkako indarkeriaren adierazle bortitzenetakoa azaleratu du hilketak: sexu esplotaziorako emakumeen salerosketa. 

Zaila da jakitea zenbat andre dauden Yamiled Giraldoren antzera. Sexu esplotaziorako emakumeen salerosketari buruz ez baitago datu zehatzik, errealitate ikusezina da. Baina biktimekin lan egiten duten erakundeek diotenez, salerosketak uste baino dimentsio handiagoa du. Prostituzioan diharduten andreen %90 etorkinak direla kontuan hartuta, horietako «gehienak» salerosketaren biktima direla dio Rocio Morak, APRAMP Emakume Prostituten Laguntza, Gizarteratze eta Prebentziorako Elkartekoak, «baina ez dira horren jakitun, ez dutelako informaziorik, ezta inorenganako konfiantzarik ere». 

Elkarren artean lotutako mafiak daude sexu esplotaziorako emakumeen salerosketaren atzean. Nazioarteko sareak dira, eta edozein produktu inportatzeko erabiltzen den prozesuaren bidez ekartzen dituzte andreak, merkantzia bihurtuta. Egoera ekonomiko eskasa duten tokietan bilatzen dituzte, eta helmuga herrietarako sarbide erraza izatea lehenesten dute. Hori dela eta, Nafarroan, adibidez, Brasilgoak dira prostituzioan diharduten atzerritar gehienak, ez baitute bisarik behar; aldiz, kolonbiar gutxiago ekarri dira azken urteotan, baimenak eskatzen zaizkielako. Errumaniatik ere gero eta andre gehiago ekartzen dituzte, Europako Batasuneko kideei ez baitzaie inolako agiririk eskatzen. 

Emakume erakargarriak bilatzen dituzte, 25 urtetik beherakoak oro har. Bizitza hobea agintzen diete; engainatu egiten dituzte, zerbitzari, garbitzaile edota idazkari lan egingo dutela esanez; batzuei prostituzioan ibiliko direla esaten diete, baina askatasunez jardugo dutela pentsarazten diete. Hegazkinerako txartela ordaintzen diete, eta esku dirua ematen diete, aduanan erakutsi eta turista gisa sartu ahal izateko.

Helmuga herrira heltzean, ordea, pasaportea eta dirua kentzen dizkiete, eta 2.000 eta 5.000 euro bitarteko zorrak ordaintzeko, hilabeteetan edota urteetan atxikitzen dituzte. Sareen azpiegituraren barruan dauden klubetara eta etxeetara eramaten dituzte, eta egunero hamabi orduz lan egitera derrigortzen dituzte. Menderatze eta kontrol neurri bortitzak erabiltzen dituzte: isolamendua, mehatxuak, estortsioa, isunak, zigorrak, indarkeria fisikoa (erredurak, ebakiak, jipoiak), bortxaketak... Emakumeek ez dute denbora asko ematen toki berean, bezeroekin, osasun zerbitzuetako langileekin, prostituten laguntzarako elkarteekin edo haien artean konfidantza har ez dezaten; hogei egunean behin, lokal edota hiri batetik bestera mugitzen dituzte. 

Garai batean, errepide sare nagusietako prostituzio etxeetara eramaten zituzten andre gehienak, baina Nafarroako Medicus Mundiko kide Patricia Ruizek dio joera hori aldatu egin dela: «Errepideetako klubetan sarekada asko daude, eta horietan emakumeak dira biktima nagusiak, ez dutelako paperik. Horregatik, gora egin du etxeen kopuruak: mugitzeko errazagoak dira, eta Poliziak zailagoa du horietara heltzea». Eta etxeetan dauden emakumeen egoera oso larria da, sarritan ez dietelako etxetik ateratzen uzten. 

Kaleko prostituzioan ere badago emakumeen salerosketarik. Afrikarrak izan ohi dira kalean diharduten andreak, Nigeriakoak batik bat. «Haien egoeran are babes gutxiago dute», azaldu du Ruizek; «Kalean daude, horrek dakartzan arriskuekin; kaleko prezioak txikiagoak dira, beraz, gutxiago kobratzen dute, eta gehiago kostatzen zaie zorra kitatzea; eta, askotan, mafietan haien senideak egoten dira sartuta». 

Lege esparruari dagokionez, errazagoa da emakumeak Hego Euskal Herrian sartzea. Espainiako Zigor Kodearen arabera, prostituzioa ez da legez kanpokoa, baina ez dago araututa; prostituzioan jardutera behartzea edo beste pertsona baten prostituzioari irabazi ekonomikoak ateratzea baino ez da zigortzen. Iparraldean, praktikan, legez kanpokoa da kalean prostituzioan jardutea, baina ez etxeetan. 

Horrela, erraza da prostituzio sareak sortzea, eta zaila salerosketa frogatzea. Batez ere, salerosketaren biktimek salaketa jartzen dutenean bakarrik esku hartzen duelako Poliziak. Eta biktimek sareei buruz duten informazioa oso mugatua da. «Ekarri dituen pertsonaren izena baino ez dakite andre askok; ikerketa korapilatzen du horrek», dio Rocio Morak. Gainera, salaketa ez jartzeagatik aberriratuak izan daitezke andreak. 
Salaketa jartzeko adorea
Nafarroako Justizia Auzitegi Nagusiak 2001ean frogatutzat eman zuenez, Jose Lareok Kolonbian zeuzkan kontaktuen bidez ekartzen zituen emakumeak Sunbillan eta Irunen (Gipuzkoa) zituen klubetara. Kolonbian, 2.300 euro inguru eta hegazkinerako txartela eman zizkieten Giraldori eta beste bi andreri, eta Nafarroara heltzean, zorra ordaintzeko prostituzioan jardutera derrigortu zituen. Sexu harremanen truke jasotako diru guztia eskuratzen zuen Lareok; eskupekoak eta edariengatik irabazitakoaren zati bat baino ez zien ematen emakumeei. Ihes egiteko aukera gutxi zuten andreek, dirurik, paperik eta sare sozialik ez zutelako; baina, gainera, Kolonbian utzitako familia ere mehatxupean zuten. 

«Oso emakume gutxi ausartzen da egoera hori salatzera», dio Marta Gonzalez Espainiako Proyecto Esperanzako kideak: «Justizia administrazioak zer egiten duen aztertu beharko litzateke, eta emakumeek zein erantzun duten, askotan ez dutelako ikusten arduradunei inolako erantzukizunik ezartzen zaienik». «Ez dituzte babesten, salerosketaren biktimek ez dute bermerik, eta elkarteetan oso baliabide mugatuak ditugu», gaineratu du Patricia Ruizek. Haren ustez, sistema juridikoaren hutsak azaleratu ditu Giraldoren hilketak: «Salaketa jartzeko ausardia izan zuen, eta ez zioten bere eskubideen berri eman. Yamiledek ez zuen hemen egon behar, aurkituko ez zuten leku batean baizik. Oker larria egin da harekin». 

Izan ere, 2004an, epaiketaren ostean, ez zen biktimak babesteko neurririk hartu, nahiz eta arriskuan zeudela adierazten zuen arrazoi ugari egon. Giraldorekin batera salaketa jarri zuen andreetako batek ezin izan zuen epaiketan deklaratu, Kolonbian bere neba bahituta zeukatelako. «Auzitegiak ez zuen hura kontuan izan», dio Giraldoren abokatu Carlos Morenok. Epaiketa amaitu eta bi urtera, emakume horren ama hil zuten Kolonbian. 

Hori dela eta, emakumeen salerosketa sareen aurkako neurriek globalak izan behar dutela dio Andreako koordinatzaile Tere Saezek: «Kontuan izan behar dugu mafia horiek mundu osoan mugitzeko gaitasuna dutela. Beraz, horien aurkako ekintzak ezin dira bakarrik hemen gauzatu, tartean dauden gainerako herrialdeetara zabaldu behar dira». 

Yamiled Giraldok ere azken unean hartu zuen deklaratzeko erabakia, ama eta semea Kolonbiatik ekarri ahal izan zituenean. Epaiketaren ostean lasai geratu zen; bere abokatu Carlos Morenok dioenez, nafar batekin ezkonduta zegoen, eta bertan bizitzea erabaki zuen: «Uste zuen hemen ez zela horrelakorik gertatuko». 

Nafarroan irekita dauden auziak. Andreak salerosten dituzten sareak atzematea zaila da; horren seinale, Nafarroako Auzitegi Nagusiak emandako datua: egun, salerosketarekin lotuta, auzi bakarra du irekita; pertsona bakarra dago inputatuta, prostituziora bultzatzeagatik. 

Telefonoak. Salerosketen biktimekin lan egiten duten hainbat elkartek larrialdietarako telefonoak dituzte, bai biktimei laguntzeko, bai informazioa jasotzeko; noiznahi dei daiteke. Hona hemen batzuk: 
Proyecto Esperanza. (0034) 607-54 25 15 
APRAMP. (0034) 609-58 94 79 


%5. Kaleko prostituzioa. Ikusteko modukoena izan arren, prostituzio molde ezohikoena da kalekoa. Hegoaldean, prostituzioaren %5etik behera egiten da kalean. Eskualde batetik bestera datuak aldatu arren, klubetan daude prostituta gehienak, eta, ondoren, pisuetan. 

2.600. Prostitutak Hego Euskal Herrian. Emakundek eta Nafarroako hainbat gizarte eragilek egindako ikerketen arabera, 2.600 lagun inguruk dihardute prostituzioan Hego Euskal Herrian. Nafarroan, esaterako, 700 biztanleko prostituta bat dagoela ondorioztatu dute. 

Zer alde dago salerosketaren eta trafikoaren artean? Jatorrizko herrialdetik engainatuta, edo indarrez aterata, pertsonari askatasuna kendu, eta sexu, lan edo bestelako esparruetan esplotatzean datza pertsonen salerosketa. Hain zuzen, hori da salerosketaren helburua: mugitutako pertsonak esplotatzea. Trafikoa, aldiz, pertsonak estatu batetik bestera mugitzean datza, eta helmuga herrialdera heltzean amaitzen da. Salerositako pertsonek biktima izaera dute beti, lekualdatzeko oniritzia eman ala ez, indarkeriaren edo gezurren bidez mugitu baitituzte. NBEren salerosketaren kontrako protokoloa sinatu duten herrialdeetan ezin da salerosketaren biktimen aurkako epaiketarik egin. Pertsonak ez dira biktimatzat hartzen, ordea, trafikoari dagokionez. 

Hiru klubetako jabeei zigorra jaitsi die Auzitegi Gorenak. Vigon (Galizia) hiru klub zeuzkaten hiru pertsonari zortzina urteko zigorra ezarri zien Pontevedrako Auzitegiak, legez kanpoko immigrazioagatik eta prostituten eskubideak urratzeagatik. Espainiako Auzitegi Gorenak, ordea, bina urte eta erdiko zigorra kendu die, andreen lan baldintzak «larriak» ez zirelakoan. 

Paraguaitik gero eta andre gehiago ekartzen dituzte. Sexu esplotaziorako gero eta emakume gehiago ekatzen dituzte Paraguaitik, Hego Euskal Herrian salerosketaren biktimekin lan egiten duten elkarteek ohartarazi dutenez. Paraguai krisi ekonomiko larrian dago azken urteotan. Milaka lagun bizi dira probre, eta ez dute agiririk behar Hegoaldean sartzeko. 

_______________________________________________________________

Azken urteotan globalizazioak prostituzioan izan duen eragina azter daiteke sexu esplotaziorako emakumeen salerosketaren bidez. Andreen aurkako indarkeriaz gain, beste hainbat arazo daude tartean.

Sexu merkatuaren globalizazioa

M. Asensio. 


XXI. mendeko esklabotasuna. Hala definitu dute adituek sexu esplotaziorako emakumeen salerosketa. NBE Nazio Batuen Erakundeak dio munduan irabazirik handienak dituen bigarren jarduera dela prostituzioa, arma trafikoaren ondoren, eta droga trafikoaren aurretik. Baina etekin horretako zein zati dagokio andreen salerosketari? Erantzun ezineko galdera da, besteak beste, ez dagoelako sareei buruzko datu zehatzik. 
Azken 15 urteetan prostituzioak izandako bilakaeraren ondorioetako bat da emakumeen salerosketa. Garai batean, bertako emakumeek ziharduten prostituzioan, bizirik irauteko, oro har talderik osatu gabe. Egun, aldiz, jarduera antolatua da prostituzioa, ekonomia ezkutuan hazitako negozioa; sexuaren industrian, gizonen beharrizanak asetzeko emakumeak inportatu behar dira. Ez da kasualitatea prostituten %90 atzerritarrak izatea, eta gehienek bertan bizitzeko edo lan egiteko baimenik ez edukitzea. Salerosketa ikertu dutenek diote emakumeen garraio eta salerosketarik gabe ez litzatekeela prostituziorik egongo herrialde aberatsetan. 
Nazioarteko negozioak pertsonen trafikora eta prostituziora heldu direla uste du Medicus Mundiko kide Patricia Ruizek. Kontsumismoaren pentsamoldea dago indarrean: «Guztia kontsumi daiteke, guztia diruz ordain daiteke. Bezeroek ez dute emakume bat aurrean, kontsumorako produktu bat baizik». Proyecto Esperanzako kide Marta Gonzalezen hitzetan, hainbat arazoz elikatzen da salerosketa: «Atzean dauden kausetan eragin behar da: herrien arteko desoreka ekonomikoak, aukera desberdintasuna, ustelkeria, eskubide zibilen urraketa, immigrazioa...». 
Jatorrizko herrialdeetan, andreen pobrezia eta diskriminazio egoera hori emakumeen salerosketaren haztegia da SOS Arrazakeriaren ustez, baina atzerritartasun legeen ondorio zuzena ere badela nabarmendu du June Fernandezek: «Mugak blindatzearen ondorioz, Hegoaldeko emakume askok ezin dute migrazio proiektu autonomo bat egituratu; lana agintzen dieten sareetan fidatzea errazten du horrek». Atzerritartasun arauek aukera gutxi uzten dizkiete emakumeei, gehienak ezkutuko ekonomian aritzen dira, asko prostituzioan. Gehiegikeriak jasaten dituzten andreentzat, lege horiek «salaketa jartzeko oztopo» dira Fernandezen ustez, aberrira itzultzeko berdur direlako. Halaber, Andreako koordinatzaile Tere Saezek uste du ez dela behar bezalako arreta jarri sexu esplotaziorako emakumeen salerosketaren aurka: «Onespen ideologiko handia egon da arazo horrekin, arintasunez tratatu da. Diru asko mugitzen du, eta jende asko dago hor inplikatuta». 
